
работе Ургенчского инновационного университета  
Annotatsiya: Maqolada ma’rifatparvar jadid adibi Mahmudxo‘ja Behbudiy publitsistik asarlari 

matnidagi morfologik okkazional yasalmalarning mohiyati, yaratilish sabablari, tiplari, uslubiy qo‘llanishi 

hamda vazifalari haqida nazariy fikrlar bildirilgan.  
Kalit so‘zlar:  leksik-semantik voqelanish,  uzual ma’no, okkazional ma’no,  kontekstual ma’no, 

individual ma’no, leksik qo‘llash, barqarorlashganlik, ijtimoiy shartlanganlik,  semantik tarkib, semantik 
qurshov.  

Abstract: The article enlights theoretical ideas about the essence of morphological occasional 
constructions, the reasons for creation, types and methodological application and functions in the journalistic 
works of the enlightened jadid Mahmudhoja Behbudi.  

Key words: lexical-semantic realization, common meaning, occasional meaning, contextual meaning, 
individual meaning, lexical application, stabilization, social conditioning, semantic content, semantic 
environment. 

Аннотация: В статье высказаны теоретические мысли о сущности, причинах создания, 

типах, стилистическом использовании и функциях морфологических окказиональных созданий в 

тексте публицистических работ просветительского деятеля-джадида Махмудхожи Бехбуди.  
Ключевые слова: лексико-семантическое изменение, обычное значение, окказиональное 

значение, контекстуальное значение, индивидуальное значение, лексическое использование, 

устойчивость, социальная обусловленность, семантический состав, семантическая оболочка. 
Kirish. Tilning eng faol va o‘zgaruvchan 

sathlaridan biri so‘z yasalishi sathidir. Til lug‘at 

tarkibidagi so‘zlarning me’yor asosidagi lisoniy 

qonuniyatlar asosida ham, nutqiy faoliyatdagi sinxron 
o‘zgarishlar asosida ham, shaxsiy ijodiy qo‘llanishlar 

imkoniyati natijasida ham yasalishi aks etgan holat-
larni ko‘rish mumkin. Morfologik okkazionalizmlar-
ning yasalishi o‘zbek tilida mavjud so‘z yasash an-

dozalari, vositalari, so‘z yasash materiali va shart-
sharoitlari nuqtayi nazaridan g‘ayriodatiyligi bilan 

xarakterlanadi. Shuningdek, bunday yasalish o‘zbek 

tilida mavjud so‘z yasash vositalari va qonun-qoi-
dalarining ham, so‘z morfem tarkiblanishidagi 

fonomorfologik va semantik o‘zgarishlar (transfor-
matsiya, deformatsiya, dekorrelyatsiya)ning ham, 
o‘zlashtirma so‘zlarga xos morfem tarkiblanish bilan 

bog‘liq qayta fahmlashlarning ham nutq jarayonida 
o‘ziga xos tarzda amal qilishi hisoblanadi [1;4].  

Adabiyotlar tahlili va metod. Mah-
mudxo‘ja Behbudiy publitsistikasidagi morfologik 
okkazional yasalmalarning yasalish xususiyati 
ularning quyidagi turlarini farqlashga imkon beradi: 

1. O‘zbek tilidagi unumli va kamunum 

yasalish andozalariga muvofiq yasalgan okkaziona-
lizmlar. Bunday yasalmalar so‘z yasalishi paradig-
masi talablariga muvofiqlik va nomuvofiqlik oppozit-
siyasi asosida yuzaga kelgan. 

Ko‘chalanmoq. Shaxs, narsa-predmetda 
so‘z yasalish asosidan anglashilgan narsa, holat va 

shu kabilarning yuz berishi, unda shunday narsa, 
holatning paydo bo‘lishi ma’noli fe’l yasovchi -lan 
affiksining aniq va mavhum otlardan fe’l yasashi 

lingvistik adabiyotlarda qayd etilgan. Mahmudxo‘ja 

Behbudiy “Oyina” jurnalining 1914-yil 27-sentabrda 
e’lon qilingan “Ismoilbek hazratlari” nomli maqo-
lasida “mo‘ysafid bo‘lmoq”, “qarimoq” tushun-
chasini ifodalash uchun ushbu yasalish qolipidan 
foydalanib, “ko‘chalanmoq” okkazionalizmini yasa-
gan. Albatta, bu ma’no ramziy, ammo yasalma fav-
qulodda va originaldir: “Hamdulloh Subhibek huvvi-
yatimizni bayon qilib ekan. Muloqot asnosinda 
derdilar: “Na uchun bu qadar tez ko‘chalanmoq? 
Ya’ni na uchun muncha tez mo‘ysafid bo‘lmoq, - 
dedilar” [3;19]. Maqolalar matnida uchragan 
“boshqalandi”, “natijalanmoq”, “ziyolanturmak” 
fe’llari ham shu qolip asosida yasalgan okkaziona-
lizmga misol bo‘la oladi: “Besh asr ichinda bu kash-
fiyotlar sababi ila hikmat va falsafa ahlining aqidasi 
boshqalandi” [2;407]; “Bu til masalasi Rusiya mu-
sulmonlari matbuotig‘a bir xeyli bahs bo‘lub, fe’lan 

va amalan avom tili va yoinki sodda til tarafdorlarini 
mag‘lubiyati ila natijalanmoqdadir” [3;31]; “Oyi-
na” majallasining muharriri va noshiri samarqandlik 

Mahmudxo‘ja butun Turkistonda islom olamini ilm 
nuri ila ziyolanturmak da’vosinda edi” [3;62].  

Bechorachilik. O‘zbek tilida -chilik 
murakkab so‘z yasovchisi bilan asosdan anglashilgan 

narsa-hodisa, belgi bilan xarakterlanuvchi holatni 
ifodalovchi otlar yasalishi kuzatiladi: kamba-
g‘alchilik, yo‘qchilik, to‘qchilik kabi. Biroq o‘zbek 

tilining amaldagi so‘z yasash me’yorlarida belgi 

ifodalovchi “bechora” so‘ziga -chilik affiksini qo‘-
shib yangi so‘z yasalishi modeli mavjud emas. Adib 

publitsistikasida bunday model asosida okkazional 
yasalish yuzaga kelgan: “Shahar va sahroyi xalq-

larimizni qadimgidek tinch va xotirjam, beparvolik 
ilan o‘z bechorachiliklarig‘a yurganlarini ko‘rub 

turubmiz” [2;207].  
Ko‘rishma. Fe’lning -sh (-ish) affiksi bilan 

hosil qilingan harakat nomi shakliga -ma affiksi bilan 
fe’ldan anglashilgan ish-harakatning nomini bildi-
ruvchi otlar yasaladi: otishma, yozishma kabi. Muallif 
mazkur yasalish modeli asosida “ko‘rishma” otini 
yasaganki, nutqiy qo‘llanishda yasalgan bu lekse-
maning mavjud lug‘atlarda aks etmaganligi, uning 

okkazional yasalma ekanligini tasdiqlaydi: “Sho‘yla 

ko‘rishmalar va mukolamalar xususiy suratda 
davom etdi. Yoshlar tarafindin ufoq bir majlis edulub, 
mehmonimiza ziyofat verildi” [2;365].  

Kampirona. -ona affiks yordamida yasalgan 
ravishlar harakat-holatning asos bildirgan ma’nodagi 

tarzda bajarilishini bildiradi: do‘stona, mardona kabi. 
O‘zbek tilidagi bunday kamunum yasalish andozasi 
asosida yasalgan “kampirona” leksemasi adabiy til 
uchun me’yor emas, ya’ni bunday ravish yasalish 

hodisasi kuzatilmaydi. Muallif qo‘llagan mazkur lek-
semani ham g‘ayriodatiy yasalgan leksemalar qato-
riga kiritish mumkin: “Xalqimiz, xususan, mullolari-
miz ushbu maktabni yomonlasalar, ko‘r-ko‘rona, 

kampirona yomonlab yurganlari uchun alarni 
ahvolig‘a diqqat bo‘lurmiz” [2;308].  

Papiruskash. -kash affiksi asosdan ang-
lashilgan ish, mashg‘ulot bilan shug‘ullanuvchi shaxs 

ma’nosidagi ot yasaydi. Muallif ruscha o‘zlashma -
papiros leksemasiga -kash qo‘shimchasini qo‘shish 

orqali “papiroskash” okkazional yasalmasini yarat-
gan. Bu leksema ijodkor nutqi uchungina xosligi, 
o‘zbek tili so‘z yasalish tizimidagi nomutanosib-
likning o‘ziga xos ifodasi sifatida yuzaga chiqqqan: 
“Papiruskashlarning ko‘pligidanmi yoinki tumov-
danmi, tiyotr salonida yo‘tal sadolari ziyoda edi” 
[3;26].  

Zavqparast. -parast affiksi asosdan ang-
lashilgan narsa-hodisaga berilgan, unga e’tiqod 

qiluvchi shaxs ma’nosidagi ot yasaydi. Muallif maz-
kur leksema orqali amalda yasalmagan va qo‘l-
lanmagan, yasalgan taqdirda ham til lug‘at fondiga 

o‘tish imkoniyatiga ega bo‘lmagan “zavqparast”, 

“nafsparast”, “moziyparast” kabi okkazional yasal-
malarni qo‘llagan: “Bul alarni zamonag‘a muvofiq 

turmagonlarining va mag‘rur bo‘lub, ilm va fan 

o‘rnig‘a safohat va zavqparastg‘a mayl etgon-
larining jazosi edi” [3;51]; “Missonerlar ila bizning 

nafparast ba’zi ulamolarimiz bul maqsad – zakundan 

moddan ziyoda istifoda etdilar” [2;492]; “Moziy-
parastlarg‘a aytarmizki, iddaoi moziy qoidadin 
emas” [2;295].  

Borgoh. Bu leksema fors-tojik tilidan 
o‘zlashgan so‘zlar qolipida -goh affiksi yordamida 
yasalgan. Yasovchi vosita esa aynan saylgoh, sayr-
goh, janggoh kabi o‘zlashma so‘zlar tarkibidagina 

bo‘lgan va o‘rin-joy oti yasashga xizmat qilgan. 
“Bor” buyruq maylidagi fe’l asosiga -goh affiksining 
qo‘shilishi va buning natijasida “borgoh” o‘rin-joy 
otining hosil qilinishi muallifning publitsistik nutqi 
uchungina xos. Bu bilan adib tasodifan so‘z yasalish 

hodisasini amalga oshirgan: “Bog‘dod va atrofinda 

yolg‘uz ikki-uch xalifa tarafindin bino qilingan 
borgohlar bo‘lub, bularning masjidi, daxmalari, 

dorush-shifosi, chahorsularini shunga qiyos qilmak 
kerakdur” [3;55]. 

Mahmudxo‘ja Behbudiyning publitsistik 

maqolalari matnida egalik yoki ega emaslik belgisini 
hamda nisbiy belgi bildiruvchi sifat turkumiga oid 
okkazional yasalmalar ham mavjud bo‘lib, ular bo-, 
no- old qo‘shimchalari bilan yasalgan. Ularning aksa-
riyati an’anaviy sifat yasalish qolipi asosida, shu-
ningdek, o‘zbek tili so‘z yasalish andozalariga mos 

kelmaydigan yasalish modeli asosida yuzaga kelgan.  
Nointizom. Bu yasalmaning o‘zak mor-

femasi “intizom” so‘zi bo‘lib, arab tilidan o‘zlash-
gan. “O‘zbek tilining izohli lug‘ati”da mazkur lekse-
ma asosida yasalgan “intizomli” so‘ziga “intizomni 

mustahkam tutuvchi, unga amal qiluvchi, 
bo‘ysunuvchi, tartibli” deb izoh berilgan va uning 
antonimi “intizomsiz” so‘zi ekanligi ko‘rsatilgan 

[4;218]. M.Behbudiy matnda “intizomsiz” leksemasi 
ifodalagan “intizomga amal qilmaydigan, bo‘ysun-
maydigan, tartibsiz” semasini ifodalashda 
“nointizom” okkazionalizmidan foydalangan: “Ko‘r-
gan nuqs va ko‘tohliklari va maktabni nointizomligi 
to‘g‘risida bayoni afkor etmoqlari marjdur” [2;302]. 
-no old qo‘shimchasi qo‘shilishi natijasida yuzaga 
kelgan g‘ayriodatiy yasalishlarni “nomumkin”, “no-
oshno” yasalmalarida ham ko‘rishimiz mumkin: 

“Vujudi sobit va adami nomumkin bir Ollohning vu-
judini qalblarig‘a jo qilg‘onlarg‘a ta’sis etilgan” 
[2;55]; “Farg‘ona muallim va mutaallimlari 

forsiyg‘a nooshno bo‘lub forscha bayon qiladurlar” 
[2;298].  

Bonizomlik. Otdan sifat yasovchi -bo old 
qo‘shimchasi fors-tojik tilidan o‘zlashgan, o‘zbek 

tilida kamunum yasovchi morfema hisoblanadi. Bu 

yasovchi morfema Shaxs yoki narsa-predmetning 
asosdan anglashilgan narsaga egaligi, unda shunday 
narsa borligi bilan bog‘liq bo‘lgan belgisini bildi-
ruvchi sifatlar yasovchi -li qo‘shimchasi bilan sino-
nimlik hosil qila oladi: boobro‘-obro‘li kabi. Muallif 
“nizom asosida ishlash” ma’nosini ifodalashda 

shaxsiy-ijodiy yondashuvi asosida “bonizom” 
yasalmasini qo‘llaydi: “Shul to‘g‘rig‘a nihoyat tinch, 

tartiblik va bonizomlik ila harakat qilmoqqa 
mashvarat berdilar” [2;234].  

Foydaxo‘r. Mahmudxo‘ja Behbudiy “Omo-
limiz yoinki murodimiz” nomli maqolasida “foyda-
xo‘r” okkazionalizmini yasaydi. Bu so‘zning hozirgi 

o‘zbek tilida uchramasligi ham uning okkazional 

leksema ekanini tasdiqlaydi. Matnda bu so‘zni yasash 

ma’lum darajada salbiy ottenkani hosil qilish talabi 
bilan ham yuz bergan: “Bonk, firma foydaxo‘rniki. 
Tabiiy, bularg‘a pullarini bermoq lozim, na berilur?” 
[2;412].  

Muhokama. 2. Analogiya asosida so‘z qo‘-
shish yoki so‘z birikmasini lug‘aviy birlikka aylan-
tirish yo‘li bilan yasalgan qo‘shma okkazional yasal-
malar. Adib publitsistikasida qo‘shma, juft so‘z shak-
lidagi, so‘z birikmalarini qo‘shib yozilishidan hosil 

bo‘lgan okkazionalizmlar ham ko‘zga tashlanadi: 
ilm + do‘st = ilmdo‘st. “Bular faqat ilmning 

sharofati va Rusiya ma’murlarining ilmdo‘stligining 
asaridur” [2;237].  

xabar + do‘st = xabardo‘st. “Bizni fahmi-
mizcha, usuli jadid va qadim maktablarig‘a o‘qul-
mog‘i nofe’ va har bir ahli xirad va xabardo‘st uchun 
nazardan o‘tkarmoq foydadan xoli emasdur” 
[2;229]. 

kam + xabar = kamxabar. “Fazlulloh ibn 

Yunus sarvarliginda “Qiroatxona” ochilmish 

xabarini o‘qub xursand bo‘lub eduk va qiroatlaridin 

kamxabar qolishimiz uchun mutaassifmiz” [2;191].  
xush + gumon = xushgumon. “Ey, yoshlar! 

Sizlar tajribasizlik etib va o‘z orangizda ixtilof 

ko‘rsatib, xalqning o‘z borangizdagi 

xushgumonligini, afsuski, yo‘qotdingiz” [2;472].  
nim + boy = nimboy. “Nimboylar sinar, 

tiriklikinda bo‘lmasa, o‘lganda sinar, ahli va ayoli 

darbadar bo‘lur” [2;413]. 
Yuqorida keltirilgan ilmdo‘st, xabardo‘st, 

kamxabar, xushgumon, nimboy kabi leksemalar 
nutqiy hodisa sifatida so‘zlarni qo‘shish orqali hosil 
qilingan g‘ayriodatiy qo‘llash va yasalishlar hisob-
lanib, tildagi barqarorlik, doimiylik, odatiylik, ma-

romlilik hamda shaxsiy-ijodiylik o‘rtasidagi uzviy 
ziddiyatning o‘ziga xos ifodasi hisoblanadi.  

3. Kalkalab olishda tarjima qilish tufayli 
yuzaga kelgan okkazionalizmlar. Davr adabiy tilining 
leksik-semantik, morfologik-sintaktik me’yorlari hali 

to‘la shakllanmagan mazkur davrida arabcha, fors-
tojikcha, ruscha-baynalmilal o‘zlashma leksemalar 

o‘rniga turkiycha muqobil topish, muqobil topilma-
ganda ularni kalkalash yo‘li bilan me’yor sifatida 

adabiy tilga olib kirish harakati ham bo‘lgan. Mana 

shu harakatlar natijasi o‘laroq Mahmudxo‘ja Beh-
budiy publitsistikasida bir qator o‘zlashma so‘zlar 

kalkalash yo‘li bilan o‘zbek tiliga o‘girilgan va bu-
ning natijasida okkazional yasalmalar vujudga kel-
gan. Ularni tuzilish jihatdan quyidagicha guruhlash 
mumkin: 
a) kalkalashda so‘z holida yuzaga kelgan okkazional 
yasalmalar: “Na uchun toqat qilsunkim, musulmonlar 

soldatxonalarg‘a (chastg‘a) kelib, qo‘llari ila olib, 

muloyim va yumshoq bastarlar ustida istirohat etsun-
lar. Oh, na badbaxtlikdur!” [2;488]; “Bolalar uchun 

tarbiyatxona (pansion) ochmoq kerak va bu tarbiyat-
xonalar zamoncha milliy va diniy ruhda bo‘lushi 

kerakdur” [2;414]; “Ushbu kitobcha Rusiyadagi 

barcha musulmoniy kitobfurushlarg‘a va Buxoro, 

Toshkand sahhoflarig‘a, “Turkiston” gazetxonasi-
g‘a (redaksiyasig‘a) yuborildi” [2;434]. b) kalka-
lashda so‘z birikmasi holida yuzaga kelgan 
okkazional yasalmalar: “325 raqamli iona qog‘ozi 
(подписной лист) ila iona to‘plab yubormoqni va 
“Oyina” ila dalolat etmoqni iltimos etar” [2;413]; 
“Podshohlik mahkamalarda musulmon ma’murlari, 

musulmon sudyalari muqolovat muharriri (notarius) 
kerakdur” [2;434]. d) kalkalashda izofali konstruk-
siya shaklida yuzaga kelgan okkazional yasalmalar: 
“Majlisi muassison (учредительное собрание)g‘a 

topshu-rub, aning mustahkam qilmoqni talab etmoq-
lari kerakdur” [2;485]; “Bizlar tojiri zamoniy (kom-
mersant) emas, balki bizlarg‘a dehqonlik lozimdur” 
[2;421]. e) kalkalashda o‘zlashma asosga o‘zbek tili-
dagi yasovchi vosita qo‘shilishi bilan yuzaga kelgan 

okkazional yasalmalar: “Bizg‘a muvofiq zamona 

odamlar kerak. Ya’ni musulmon do‘xtur, musulmon 
muhandis, musulmon planchilar” [2;434]; “Mamla-
katimizning zakonchishunos boylari, shariatshunos 
qozilari, za-monashunos taraqqiyparvarlari g‘ofil 

bo‘lmasun” [2;150].  
Natijalar. Yuqorida ta’kidlanganidek, ok-

kazional yasalmalar leksemaning tildagi ko‘rinishi va 

ma’nosiga xos bo‘lmagan, ayrim shaxsning (muallif-
ning) nutqiy vaziyatdan kelib chiqib, so‘zni yangicha 

shaklda qo‘llashi va shu leksema mazmuniga yangi-
cha “tus” berishi natijasida yuzaga keltirilgan so‘z 

shakli va uning sun’iy ma’nosidir [5;17]. Demak, 
okkazional yasalmalar shaxsiy-ijodiy, matniy-
uslubiy hodisa, nutqiy-uslubiy vosita sifatida 
barqaror, yagona, majburiy norma emas. Balki 
funksional-stilistik vosita sifatida publitsistik 
matnda ham muayyan vazifa bajaradi.  

Xulosa. Mahmudxo‘ja Behbudiy pub-
litsistikasi tilini kuzatish jarayonida tilimizda pub-
litsistik uslubning shakllanishi, hozirgi o‘zbek adabiy 

tili me’yorlariga moslashish jarayoni naqadar murak-
kab kechganligini ko‘ramiz. Bunda publitsistik nutq-
da, bir tomondan, chetdan o‘zlashtirishga bo‘lgan 

ehtiyoj zarurati, ikkinchi tomondan, o‘zlashma 

so‘zlarni milliylashtirish harakati, uchinchidan esa, 

jamiyatdagi o‘zgarishlar ta’sirida yuzaga kelgan 

yangi tushunchalarni ifodalash uchun yangi leksik 
kategoriyalarni yaratish masalasi dolzarblik kasb 
etganligi ko‘rinadi. Ma’rifatparvar adib publitsistik 

asarlarida faqatgina tilda avvaldan mavjud 
so‘zlardangina foydalanmagan, balki ba’zi hollarda 

aytmoqchi bo‘lgan fikrni, tushunchani aniqroq, 

yaxshiroq, kuchliroq, ta’sirchan ifodalaydigan 
so‘zlarni topishga, lozim o‘rinlarda ularni o‘zi 

yasashga, original tarzda qo‘llashga intilgan. 
Adibning umumadabiy va uslubiy maromlardan 
ijodiy chekinib, publitsistik nutq nafosatini ko‘rsatish 

uchun nutqiy g‘ayriodatiy yasalmalarni yuzaga 
keltirganligi, uning uslubiy mahoratidan, til boyligiga 
ijodiy yondashganidan dalolat beradi. 

Foydalanilgan adabiyotlar ro‘yxati: 
1. Тошалиева С. Ўзбек тилида окказионал сўз 

ясалиши: Филол. фанлари номзоди ... дисс. автореф. – 
Тошкент, 1998. – 27 б. 
2. Маҳмудхўжа Беҳбудий. Танланган асарлар 2-
жилдлик. 1-жилд. (нашрга тайёрловчи Сирожиддин 

Аҳмад). – Тошкент: Akademnashr, 2018. – 512 б. 
3. Маҳмудхўжа Беҳбудий. Танланган асарлар 2-
жилдлик. 2-жилд. (нашрга тайёрловчи Сирожиддин 

Аҳмад). – Тошкент: Akademnashr, 2018. – 312 б.  
4. Ўзбек тилининг изоҳли луғати. V жилдли. I-V 
жилдлар. – Тошкент: O‘zbekiston milliy ensiklopediyasi 

давлат илмий нашриёти, 2020. 
5. Жамолхонов Ҳ. Ҳозирги ўзбек адабий тили. 2-қисм. 

– Тошкент: ТДПУ, 2004. – 176 б. 


